
Soraarnerussutisiaqalernissamut aaqqissuussinermut pinngitsoorani ilaanissaq pillugu 

apeqquteqaat aallaavigalugu oqallinnissamik siunnersuut. 

(Inatsisartunut ilaasortat Hans Enoksen, Pele Broberg, Jens Napãtôq, Partii Naleraq) 

 

Innuttaasut kaasarfianniit aallernersuaq naammaleqaaq. 

Tupinnaannarpoq nunami angisuumi isorartuumi silaannarissorsuarmilu inuugaluarluta 

pisinnaatitaaffigut taamak killilersugaatigisinnaasarmata. Samunga samungarsuaq 

pinngortitarsuarput isigisinnaallugu, namminerlu inuunitsinni aalajangigassat pingaarnerit 

oqartussaaffiginagit. 

Inuit nammineerluta siunissarput ilusilersorsinnaariaqarparput, atukkagut, naatsorsuutigut 

pilersaarutigullu naapertorlugit. Aap, tamatta utoqqalinissatsinnut piareersarluta 

katersisariaqarpugut. Imaanngilarli qulaaniit pisortaniit pinngitsaaliissummik kaasarfitsinniit 

aallertoqassasoq. 

Atassummiit siunertariuarparput inuit amerlanerit nammineerlutik initaarnissaat, taassumalu 

ajornannginnerusumik aaqqissuussaanikkut orniginarsarneqartariaqartoq ilanngullugu. 

Ilinniarsimasoq naammassilluni, inissaminik pisiniartoq, pequtinik katersilluni aallartittoq, 

ilaqutartaarlunilu meeqqiulersoq. Tassa piffissami tassani aallartisarluarsinnaaneq 

pingaarutilipilussuaq. 

Nunarput qimallugu ilinniariarsimallutik utertikkusoqisagut aatsaat iluamik 

uterusukkunnaarsarpagut, uterunik atorfittaarlutillu, aallartisaleruttulerlutik akileraaruterujussuisa 

qaavatigut kaasarfianniit aallertuassagutta. Tassa kiffaanngissusiiagaaneq. 

Nammineerluta aalajangersinnaasariaqarparput qaqugu, qanorlu annertutigisumik 

katersilissanerluta. 

Soraarnerussutissiat aaqqissuussaaneranni allanngorsarneqarnerinilu assut tukattumik 

ingerlanneqarpoq. Ilaqutariippassuit aappariippassuillu eqqugaapput, allaallu tamatta 

isumaqatigiilluta qineqqusaarutigalugulu siunertarput, tassa aapparisap isertitai malillugit suli 

soraarnerussutisiat annikillisarneqartarlutik. Tamanna piaartumik aaqqinneqartariaqarpoq. 

Atassummiit inuit nammineersinnaassusillit upperivagut tatigalugillu. Taamaammat Partii Naleqqap 

oqallisissiassatut siunnersuutaa taperserlugu, sulilu sakkortunerusumik ilusilerlugu, 

pinngitsaaliissutaanerata tamakkiisumik piivinneqarnissaa kaammattuutigaarput.  


